
sþ. 203. TnIaga til þingsályktunar [137. mál]
um endurskoðun á lögum um vegi.

Flm.: Bjartmar Guðmundsson, Jónas Pétursson, Sigurður Ó. Ólafsson,
Einar Ingimundarson, Sigurður Ágústsson, Kjartan J. Jóhannsson.

Alþingi ályktar að fela ríkisstjórninni að láta fram fara athugun og endur-
skoðun á lögum um þjóðvegi, og skal þeirri endurskoðun lokið, áður en næsta
reglulegt Alþingi kemur saman.

Greinargerð.
Liðin eru nú 6 ár, síðan vegalög hafa verið opnuð. Er það lengri tími en áður.
Á Alþingi í fyrra og einnig nú á þessu þingi hefur komið fram mikill fjöldi

breytingartillagna við vegalög, er allar gengu í þá átt að færa þjóðvegakerfið út
frá því, sem nú er. Vafalaust eiga þessar breytingartillögur misjafnlega mikinn
rétt á sér. En ósæmilegt er annað en gefa þeim þann gaum, að athugað sé um
hverja þeirra út af fyrir sig.

Eins og nú hagar háttum manna, er sæmilegt akvegarsamband lífsnauðsyn
hverju byggðu bóli. Margir eldri vegir, þótt sæmilegir þættu á sínum tíma, þurfa
endurbóta við, jafnvel endurbyggingar. Aðkallandi verkefni blasa við hvarvetna.
Aðstaða landsmanna hvað samgöngur varðar er mjög misjöfn eftir því, hvar þeir
eru búsettir. Þann aðstöðumun verður að jafna eftir föngum, samhliða því, að eldri
vegir verði endurhættir smátt og smátt.

Það, sem við flutningsmenn teljum að einkum þurfi að hafa í huga við endur-
skoðun þá á vegalögum. sem við leggjum til að fram fari á næsta sumri, er þetta:

1) Ákveða þarf, hvaða vegir og vegakaflar verði teknir upp í þjóðvegakerfið
til viðbótar þeim, sem fyrir eru. Gæti sú ákvörðun gilt um t. d. 5 ár og orðið um
leið 5 ára framkvæmdaáætlun.

2) Framkvæmdum í vegagerð verður að hraða miklu meira en verið hefur.
Sjáum við ekki, að það megi verða, nema til komi aukin fjárframlög. Eðlilegast
er, að innflutningsgjöld af bifreiðabenzíni, þungaskattur af dísilbifreiðum, innflutn-
ingsgjöld af bifreiðavarahlutum og helzt öll önnur bifreiðagjöld, sem nú ganga til
ríkissjóðs, renni til samgöngubóta á landi: brúa og vega, þar með talin jarðgöng
i sambandi við vegi, ef henta þykir. Eftir gildandi lögum eru gjöld þau, sem veg-
farendur greiða af bifreiðum sínum til ríkissjóðs, miklum mun hærri en allt það fé,
sem veitt er til vega á fjárlögum. Sé litið til nágrannalanda okkar, sést, að víða
eru allir bifreiðaskattar og benzíngjöld látin gagna til samgöngubóta á landi og
meira til, a. m. k. sums staðar. Mun vegaþörf þó óvíða meiri en hér.

Við leggjum til, að inn á vegalög verði tekin ákvæði, sem tryggja lífæðum
umferðarinnar, þjóðvegakerfinu, fastar tekjur og aukin fjárráð, miðað við það, sem
nú er og verið hefur.

3) Ýmis ákvæði í lögum, sem varða brýr og vegi, eru dreifð og ósamstæð, og
er nauðsynlegt, að þau séu færð á einn stað og lagfærð til samræmis við breytta
tíma.


